Ruling mogħti mill‑Ispeaker l‑Onor. Anġlu Farrugia fis‑Seduta 209 tal‑21 ta’ Frar 2024 dwar ilment mill‑Kap tal‑Oppożizzjoni dwar rappurtaġġ fil‑media

Fis‑seduta tal‑bieraħ, 20 ta’ Frar 2024, eżatt wara l‑ħin tal‑Mistoqsijiet Parlamentari, il‑Kap tal‑Oppożizzjoni, l‑Onor. Bernard Grech talab hekk:

“ONOR. BERNARD GRECH: Sur President, nixtieq niġbidlek l‑attenzjoni għar‑rappurtaġġ tal‑bieraħ tal‑aħbarijiet tal‑PBS, tas‑suppost xandir nazzjonali, dwar id‑diskors tiegħi li jiena tajt ilbieraħ fil‑Parlament. Din hija l‑ewwel darba, l‑ewwel opportunità li għandi biex nagħmel dan. Jien ilbieraħ għidt hekk:

“Sur President, għal ħafna, nibża’ wkoll li kultant anke għan‑naħa l‑oħra, t‑tibdil fil‑klima jirrappreżenta ostaklu għal iktar tkabbir, għal iktar suċċess ekonomiku ta’ poplu. Għalina, filwaqt li t‑tibdil fil‑klima narawh bħala realtà li rridu nindirizzawha, naraw ukoll il‑possibilità li b’għaqal u bi kreattività, però fuq kollox billi jkun hemm impenn politiku ċar b’direzzjoni waħda, l‑azzjoni għat‑tibdil fil‑klima tkun mhux kontradittorja imma komplimentari għal iktar progress ta’ poplu.”

Però, sfortunatament ilbieraħ, il‑PBS, fir‑rappurtaġġ tiegħu għawweġ dak li għidt, u dawruh billi qalu hekk:

“Il‑Kap tal‑PN jgħid li t‑tibdil fil‑klima ostaklu għat‑tkabbir ekonomiku”

Proprju l‑oppost ta’ dak li jien għidt ġewwa din il‑Kamra. Kif tista’ tara, u se nkun qiegħed inpoġġi fuq il‑Mejda tal‑Kamra wkoll, ir‑rappurtaġġ tat‑TVM News, hawnhekk, fejn qed jgħid: 

“Il‑Kap tal‑PN jgħid li t‑tibdil fil‑klima ostaklu għat‑tkabbir ekonomiku”

Dan huwa screenshot ta’ dak li deher ilbieraħ fl‑aħbarijiet, fejn hawn miktub: “It‑tibdil fil‑klima ostaklu għat‑tkabbir ekonomiku – il‑Kap tal‑Oppożizzjoni”. 

Sur President, għaldaqstant nitolbok biex tinvestiga dwar dan ir‑rappurtaġġ tal‑proċeduri parlamentari mill‑PBS, li kienu skorretti għall‑aħħar. Anzi, li kienu proprju l‑oppost ta’ dak li jien għidt ġewwa din il‑Kamra. 

L‑ISPEAKER: Grazzi. Tista’ tgħaddihuli wkoll dak id‑dokument li kkwotajt?”

Fil‑konsiderazzjoni ta’ din it‑talba s‑Sedja qrat id‑diskors kollu tal‑Kap tal‑Oppożizzjoni li huwa għamel fis‑seduta tat‑Tnejn, 19 ta’ Frar 2024, meta l‑Kamra kienet fi stadju ta’ Tieni Qari tal‑Abbozz ta' Liġi fuq Azzjoni dwar il‑Klima, nikkwota eżatt l‑ewwel parti tad‑diskors tiegħu, fejn qal hekk:

“ONOR. BERNARD GRECH: Sur President, għal ħafna, nibża’ wkoll li kultant anke għan‑naħa l‑oħra, t‑tibdil fil‑klima jirrappreżenta ostaklu għal iktar tkabbir, għal iktar suċċess ekonomiku ta’ poplu. Għalina, filwaqt li t‑tibdil fil‑klima narawh bħala realtà li rridu nindirizzawha, naraw ukoll il‑possibilità li b’għaqal u bi kreattività, però fuq kollox billi jkun hemm impenn politiku ċar b’direzzjoni waħda, l‑azzjoni għat‑tibdil fil‑klima tkun mhux kontradittorja imma komplimentari għal iktar progress ta’ poplu.
...           
Miżuri li jindirizzaw it‑tnaqqis fit‑tibdil fil‑klima ma jaffettwawx l‑aspett ekonomiku ta’ pajjiżna.”

Is‑Sedja rat ukoll il‑parti tar‑rappurtaġġ li għamel referenza għalih il‑Kap tal‑Oppożizzjoni, kif miġjub mill‑PBS, ix‑xandir pubbliku Malti, waqt l‑aħbarijiet imsemmija, fejn intqal illi: 

“F’seduta parlamentari, hekk kif issokta d‑dibattitu dwar il‑ħolqien ta’ awtorità dwar il‑Klima, il‑Kap tal‑Oppożizzjoni u tal‑Partit Nazzjonalista Bernard Grech qal li t‑tibdil fil‑klima jirrappreżenta ostaklu għat‑tkabbir u s‑suċċess ekonomiku. Dr Grech qal li filwaqt li t‑tibdil fil‑klima huwa realtà li trid tiġi indirizzata, jeħtieġ impenn politiku ċar fejn l‑azzjoni ma tkunx kontradittorja iżda kumplimentari. Qal li l‑Oppożizzjoni kienet minn ta’ quddiem nett biex tieħu azzjoni u fl‑2019 ressqet talba biex l‑istess Kamra tiddikjara stat ta’ emerġenza t‑tibdil fil‑klima.”

Is‑Sedja tibda billi tirrileva illi għalkemm l‑Ordnijiet Permanenti tal‑Kamra tad‑Deputati huma siekta dwar il‑materja ta’ rappurtaġġ ta’ dibattiti parlamentari, l‑Ordinanza dwar il‑Privileġġi u s‑Setgħat tal‑Kamra (Kap. 113) tittratta din il‑materja bħala wieħed mir‑reati li jitqiesu li jmorru kontra l‑Att imsemmi, u nikkwota subartikolu (k) tal‑Artikolu 11(4) tagħha li jgħid:

“... il‑pubblikazzjoni volontarja jew bi traskuraġni ta’ xi rapport falz jew mgħawweġ ta’ xi dibattitu jew proċedimenti tal‑Kamra jew ta’ xi kumitat tagħha”.
 
Għalkemm fit‑talba tiegħu il‑Kap tal‑Oppożizzjoni ma invokax ksur ta’ privileġġ skont din l‑Ordinanza, is‑Sedja tħoss li għandha tara jekk dak li ġie rrappurtat mill‑PBS jammontax għal rappurtaġġ li seta’ kien qarrieqi, falz, jew b’xi mod mgħawweġ. Dwar dan is‑Sedja diġà kellha diversi opportunitajiet illi tagħti rulings, u fihom is‑Sedja dejjem saħqet illi kull meta jkun hemm rappurtaġġ dwar xi ntqal fil‑Parlament, ir‑rappurtaġġ għandu jkun preċiż dak li jkun intqal biex jirrifletti eżatt il‑fatti kif saru u kif intqalu fl‑ogħla istituzzjoni tal‑pajjiż.

Dan il‑punt joħroġ b’mod ċar ukoll mill‑istess Erskine May, fejn fl‑24 edizzjoni tiegħu, proprju fis‑sezzjoni ‘Broadcasting of parliamentary proceedings’ jgħid hekk: 

“The objective of these rules is to ensure that a ‘full, balanced, fair and accurate account of proceedings’ is given and that ‘the dignity of the House and its function as a working body rather than a place of entertainment’ is respected.”

Dan ifisser li dak kollu li jiġi rrappurtat għandu jiġi rapportat b’mod ċar u korrett, u dak li jintqal ikun dak li fil‑fatt seħħ. 

Is‑Sedja, tifhem l‑ilment imqajjem mill‑Kap tal‑Oppożizzjoni u fiċ‑ċirkostanzi, qabel ma tieħu deċiżjoni ulterjuri, qiegħda tinkariga lill‑Iskrivan tal‑kamra sabiex titlob lill‑PBS biex fl‑ewwel opportunità jagħmel il‑korrezzjoni relattiva kif indikata f’dan ir‑ruling billi tikkoreġi t‑titolu tal‑artiklu “Il‑Kap tal‑PN jgħid li t‑tibdil fil‑klima ostaklu għat‑tkabbir ekonomiku” u fil‑parti fejn jingħad illi “... Bernard Grech qal li t‑tibdil fil‑klima jirrappreżenta ostaklu għat‑tkabbir u s‑suċċess ekonomiku” għandha titkompla biex tirrifletti s‑sentenza preċiża li ntqalet mill‑istess Kap tal‑Oppożizzjoni kif ġej:

“... nibża’ wkoll li kultant anke għan‑naħa l‑oħra, t‑tibdil fil‑klima jirrappreżenta ostaklu għal iktar tkabbir, għal iktar suċċess ekonomiku ta’ poplu. Għalina, filwaqt li t‑tibdil fil‑klima narawh bħala realtà li rridu nindirizzawha, naraw ukoll il‑possibilità li b’għaqal u bi kreattività, però fuq kollox billi jkun hemm impenn politiku ċar b’direzzjoni waħda; l‑azzjoni għat‑tibdil fil‑klima tkun mhux kontradittorja imma komplimentari għal iktar progress ta’ poplu.”

Is‑Sedja, bħalma għamlet ukoll diversi drabi meta ġiet mitluba tiddeċiedi dwar ilmenti simili, ttenni li filwaqt li għandha kull rispett lejn ix‑xogħol li jitwettaq mill‑ġurnalisti f’dak li huwa rappurtaġġ u analiżi  ta’ dak li jingħad u jitressaq fil‑Parlament, terġa’ tieħu l‑opportunità biex tappella lill‑mezzi tal‑media sabiex dejjem ikunu prudenti u fidili fl‑eżerċizzju  tad‑doveri tagħhom billi jaraw li dak li jirrapportaw ikun jirrifletti fedelment mhux biss il‑kelma, imma anke l‑ispirtu, ta’ dak li jingħad u jsir fil‑Kamra.

Ir‑ruling huwa deċiż. 

